
1. BABES DIPLOMATIKOA. IKUSPEGI OROKORRAK

Babes diplomatikoa Estatu batek beste Estatu edo nazioarteko erakunde baten aurka daraman akzioa bezala definitu daiteke. Honen bidez, Estatuak Nazioarteko Zuzenbidearen aplikazio egokia galdatzen du, bere nazionalek jasan duten egitate ez-zilegi baten aurrean.


Nazioarteko Justizia Auzitegi iraunkorrak esan du babes diplomatikoak Zuzenbidearen oinarrizko printzipio bat suposatzen duela. Zentzu hertsiago batean, ulertu behar da babes diplomatikoa Estatu batek bere nazional edo ondasunak atzerrian babesteko erabiltzen duen akzioa dela; garbi gera dadila Estatuaren akzioa dela, Estatuak bakarrik egikaritu dezakeela. Bi ondorio:

* Partikularrak ez dira Nazioarteko Ordenamenduak arrezagutzen dituen eskubideen titualarrak. Egintza ez-zilegiengatiko eskubideen titularrak Estatuak dira, ez gizabanakoak. Beraz, erreklamazioak ez ditu zuzenean partikularrak egingo, eta pretentsio juridiko horien exekutatzailea Estatua izango da.

* Babes diplomatikoaren egikaritza Estatuaren ahalmen diskrezionala da (nahi badu egikaritzen du).


Baina nahiz eta Estatua ez aritu, partikularra ez da babes gabe geratuko, barne ordenamenduan partikularrak aukera baduelako erantzukizuna eskatzeko, bere Estatuaren barne kalteordaina eskatzeko, honek ez duelako ahalmen hau egikaritu (ez Estatu kalte-eragilearen kontra, bere Estatuaren kontra baizik).


Estatuak ahalmena egikaritu eta kalteordaina jasotzen badu, berak erabakiko du diskrezionalki hura nola banatu.

2. BABES DIPLOMATIKOA EGIKARITZEKO BALDINTZAK
2.1. Sarrera

Partikular batek jasan dituen kalteengatik Estatu batek beste bati erreklamatzeko, bi ukanbehar nagusi aurrikusten dira:

* Estatu erreklamatzailea eta erreklamazioaren arteko lotura. Lotura hau naziotasunean oinarritzen da: kaltea jasan duen partikularra eta erreklamatzen duen Estatuak naziotasun bera izatea.

* Kaltea jasan duen partikularrak kaltea sortu duen Estatuaren barne ordenamenduko bide guztiak agortu behar ditu.

* Doktrinak hirugarren ukanbehar bat eskatzen du: kaltetua suertatutako partikularrak legezkontrako egoera hori sortzeko inongo erantzukizunik ez izatea (clean hands). Jurisprudentziak ez du hau onartu.

2.2. Erreklamazioaren nazionalitatea. Pertsona juridikoen kasua

Arau orokor bezala, partikularraren eta Estatuaren arteko naziotasunezko loturak ematen dio Estatuari babes diplomatikoa egikaritzeko eskubidea. Hala ere, harreman honetan hiru arazo aztertu behar dira: naziotasunaren jarraitasuna, naziotasun bikoitza, eta pertsona juridikoen arazoa.

- Naziotasunaren jarraitasuna


Legezkontrako egintza kaltegarria egin zenean gizabanako kaltetuak Estatu erreklamatzailearen naziotasuna izan behar du; bestalde, babes diplomatikoa egikaritzean naziotasun bera mantendu behar da.


Borondatez kanpoko naziotasun aldaketa ematen denean, ulertzen dela naziotasuna mantentzen dela (adibidez, Txekoslobakiar batek kaltea jasan bazuen, gero Estatu hura bitan banatu zelarik -Txekia eta Eslobakia-, dagoeneko ez da Txekoslobakia existitzen, hau da, Txekiarrak ez du Txekoslobakiar nazionalitatea; kasu honetan, hura balu bezala egingo da, eta Txekiak babes diplomatikoa egikaritu ahal izango du bere interesetan).


Eskubideen lagapenaren ondorioz partikularrak erreklamatzeko eskubidea beste bati ematen dionean, beste hori hirugarren Estatu batekoa izanik, ulertuko da ezin dela babes diplomatikoa egikaritu, naziotasun-jarraitasuna apurtzen delako; lagapena ezingo da borondatez kanpokoa ere izan (oinordetzagatik...).

- Naziotasun bikoitza


Kaltetuak Estatu erreklamatzailearen eta Estatu erreklamatuaren naziotasunak batera dituenean, ulertzen da ezingo dela babes diplomatikoa egikaritu.


Kaltetuak bi naziotasun dituenean, Estatu erreklamatuarenak ez direnak, bietatik zein izango da efektiboagoa? Horietatik bakar batek egikarituko du babes diplomatikoa, eta aukeratzeko zenbait datu hartuko dira kontutan: kaltetuak ohizko egoitza non duen, interes zentrua non duen (bere bizitzaren interes gehienak), lotura familiarrak, bizitza publikoan duen partehartzea...

- Pertsona juridikoak (enpresa...)


Honetan arazoa konplikatzen da, babesa bi mailatan ematen delako: pertsona juridikoaren beraren babesa, eta elkarte horren akzionisten (pertsona fisikoen) babesa. Babes diplomatikoa egikaritzeko kontutan hartzeko faktoreak:

* Elkarteak zein legeren bitartez funtzionatzen duen

* Enpresa horrek egoitza non duen


Akzionisten kasuan, arazoa berdin planteatzen da. Posiblea al da aldi berean Estatu ezberdinek babesa egikaritzea enpresaren eta akzionisten izenean? Auzitegiak aukera hau baztertzen du, bi salbuespenekin:

* Elkartearen ondaretik eratorritako eskubideez gain, akzionisten eskubide propio edo pribatiboak urratu direnean.

* Elkarteak legalki existitzeari utzi behar dionean


Bi baldintza hauek emanez gero, akzionistek aukera izango dute euren Estatuetako babes diplomatikoa eskatzeko. Elkarteak eta akzionista talde batek naziotasun bera dutenean, ez da salbuespenik onartuko.

2.3. Aurrena hiritarrak duen barne ordenamenduko bideak agortu beharra

Baldintza honen funtzioa da babes diplomatikoa egikaritu baino lehen kaltea sortu duen Estatuari hura konpontzeko aukera ematea. Beraz, babes diplomatikoak izaera subsidiarioa du. Bi aspektu hartu behar dira kontutan: norainokotasuna (noraino bete behar den hau), eta funtzionamendua.


Norainokotasuna: erregela hau ez da absolutua, bi salbuespen ditu: kaltea jasan duena Estatuk organo bat izatea (kontsula, misio diplomatikoaren kideak...); edo kaltea sortu duen Estatuak akordio baten bitartez baldintza honi uko egiten dionean. Bi kasu hauetan, ez da itxaron beharko barne-bideak agortu arte.


Funtzionamendua printzipio orokor batean oinarritzen da: partikularrak barne ordenamenduan eskaintzen zaizkion bide guztiak agortu behar ditu (Espainiaren kasuan, Auzitegi Konstituzionaleraino). Partikularra behartua egongo da baldintza hau betetzera, emaitza efektiboa izango bada (hau da, ezinezkoa bada ezer lortzea, argi badago barne ordenamenduak ez diola babesik emango, prozedura saltatzea posiblea izango da; berdin gertatuko da barne ordenamenduan gai konkretu horren inguruko organorik sortu ez bada).

3. BERE ESTATUAK BABES DIPLOMATIKOA EGIKARITZEAREKIKO HIRITARREN EGOERA
3.1. Norberaren Estatuaren babesari uko egitea: Calvo klausula

Klausula honek eztabaida ugari sortu ditu, Latinoamerikako errepublika ezberdinen konstituzioetan jaso bada ere, nazioarteko auzitegi arbitralek zalantzan jarri dutelako honelako klausula baten baliozkotasuna. Eztabaida honetan, klausularen aldeko eta kontrako argudioak eman dira:

* Kontrakoak: Barne ordenamenduko arau batek ezin du nazioarteko arau bat mugatu edo aldatu. Bestalde, partikular batek ezin dio uko egin berea ez den eskubideari, babes diplomatikoa Estatuari dagokiolako.

* Aldekoak: Partikularrak ez dio eskubide horri uko egiten, babes diplomatikoa eskatzeko ahalmenari baizik. Bestalde, ahalmen hau diskrezionala denez, Estatuak aurretiazko eskaerarik gabe egikaritu dezake (beraz, Calvo klausulak ez du babes diplomatikoa eragozten).


Azkenean, klausula hau beste helburu batera bideratu da, sortzen diren liskarrak auzitegi arbitraletara zuzentzera.

3.2. Diskrezionalitatea babes diplomatikoaren erabileran eta Estatuaren erantzukizuna barruko ordenan

Zer gertatzen da babes diplomatikoarekin barne ordenamenduan? Zer gertatzen da Estatua eta partikularraren artean? Zenbaitetan babes diplomatikoaren eskubidea barne ordenamenduan jasotzen da, bai legeetan, bai konstituzioan (Portugaleko Konstituzioaren 14. artikuluak babes diplomatikoa hiritarren eskubidea dela arrezagutzen du; beraz, Portugalen kasuan ahalmen hau ez da diskrezionala).


Espainiaren kasuan, babes diplomatikoa ez da Konstituzioan jasotzen, baina hainbat lege eta erregelamendutan erreferentzia egiten zaio (Estatu Kontseiluko Lege Organikoaren 21.5 artikulua, 1881/1996 Errege Dekretua...). Hala ere, erreferentzia hauek aipamen isolatuak dira, ez da eraentza osoa aurrikusten.


Nazioarteko mailan, Harreman Diplomatikoei buruzko 1961eko Vienako Hitzarmena dugu, Espainian indarrean dagoena. Honen arabera, misio diplomatikoen funtzioa da Estatuaren interesak babestea, eta bertako nazionalak babesteko obligazioa dago (ez da babes diplomatikoaren aipamen espresurik egiten).


Espainian, beraz, babes diplomatikoaren eraentza eskasa dago, eta hau betetzeko jurisprudentziara jo beharko da. Honela, 1986/12/29ko Auzitegi Gorenaren Epaiaren arabera, atzerrian dauden Espainiar nazionalak babesteko betebeharra Estatuari dagokio, eta erantzukizuna sor daiteke eginbehar hau betetzen ez bada, bi kasuetan: Administrazioaren aldetik babes diplomatikoaren iharduera eza ematen denean, eta Administrazioak babes diplomatikoa modu eraginkor batean egikaritzen ez duenean.

- Administrazioaren aldetik babes diplomatikoaren iharduera eza ematea


1974/11/16ko Auzitegi Gorenaren Epaiaren arabera, administrazio publikoak erantzukizuna izango du partikularraren kaltea kontsolidatzen laguntzen badu. Hau da, administrazio publikoak babes diplomatikoa ez egikaritzean, partikularrak jasandako kaltea kontsolidatzen da, eta ondorioz Estatuari egiten zaio erantzule. Bete beharreko baldintzak:

* Kaltea eragin duen Estatuko barne-bideak agortzea

* Ondoren, norbere Estatuari egin beharreko eskaera espresua eta motibatua egitea


Zenbait autorek diote babes diplomatikoa ahalmen diskrezionala bada ezin zaiola erantzukizuna eskatu hura ez egikaritzeagatik. Erantzukizuna egongo da soilik kaltean Estatuak berak nolabaiteko kulpa badu.

- Administrazioak babes diplomatikoa modu eraginkor batean ez egikaritzea


Hau gertatuko da Estatuak protesta pro forma egiten duenean, hau da, protesta formal hutsa egiten duenean gero prozedura jarraitu gabe. 1986/09/29ko eta 1987/04/28ko Auzitegi Goreneko Epaien arabera, Espainiako autoritateek protesta egin ondoren omisio bat gauzatzen badute babes diplomatikoaren arloan, erantzukizunean eroriko dira.

4. NAZIOARTEKO ORGANIZAZIOEN BABESPEN DIPLOMATIKOA

Partikularrak kaltea jasaten duenean nazioarteko organo baten izenpean aritzean, ulertuko da nazioarteko erakunde konkretu horrek posiblea izango duela babes diplomatikoa egikaritzea, baita partikular horren naziotasunaren Estatuaren kontra. Bi ondorio:

* Erakundearen babesak izaera funtzionala du; babesa egikaritu daiteke lanean jasandako kalteengatik (babes mugatua)

* Erakundeak edozein Estaturen aurrean egikaritu ahal izango du babes diplomatikoa, oinarria ez delako naziotasuna, funtzioa baizik

